
ATARIKOA

Hona, berriz, aspaldiko testugintza baten lekukotasuna, euskaraz ondu
eta moldatua, itzulpenaren bidez. Ez dator hau, etorri ere, euskararen li-
teratura sailetik, ezpada euskal letretatik, letra horietan sartzen baitira be-
te-betean testu juridiko-administratiboak.

Halako letretan ez da ugaria izan euskararen presentzia. Urri izate honetatik
aldentzeko, hona ekarpen esanguratsua, itzultzaile batzuen emaitza dakarre-
na. Hain zuzen ere, gerra zibilaren aurretik itzulpen juridiko-administrati-
boa garatu zuten horiek, XIX. mendetik zetorrena gerra zibilaren garaian
egin zenarekin lotuz eta estekatuz.

Itzultzaile horiek ere, taxu desberdinetakoak izan ziren: Biziola eta
Arrutza, bizkaitarrak eta Aranazaleak; Muxika, gipuzkoarra eta herri hiz-
kerazalea; hiruak haatik, euskaltzale sutsuak eta ekarpen adierazgarriak
egin zituztenak. Eskerrak Biziola eta Arrutza zirenen etxekoei, haiei buruz-
ko hainbat datu eskuratzearren. Orobat, Bizkaiko Foru Aldundiaren Agiri-
tegi Historikoari eta Gipuzkoako Artxibo Orokorrari, irudi zein agirietan es-
kaini duten laguntzagaitik.

Horiek bildu, ikertu eta guztion eskura jarri nahi izan da ikerketa lan hone-
tan aritu garenon aldetik, geroko beste emaitzen aitzindari eta zimentarri.

Andrés M. Urrutia Badiola





